
Hätt i Konfetti

Hätt i Konfetti
I daad di eireibn I daad di eischneibn
Vo obn bis unt
Vo hintn bis vorn
Und i waar dei Konfetterer worn

Hätt i Spaghetti
I daad di futtern
Mim Maul und mid der Gabe
Mim Löffe und mid Parmesan
Und du daadasd Spaghetterer zu mir sagn

Waar i da Donizetti
I daad singa für di
Laut und leis a jede Weis
I daads lerna und daads kenna
Un du daadsd mi Donizetterer nenna

Waar i a Dolomiti
I daad di tragn
Auffi und obi ummi und hera
Wia Gams und wia die Goaßn
Und du daadsd mi Dolomito hoaßn

Waar i a Stradivari
Du daadsd mi streicha 
Schmeichln streichln und zartli zupfa
Und vui mehra solche Sacha
Und i daad dein Stradivanzerer macha

Hätt i di
Daad i di
Waar i hi
Du mi aa
Oiwei
Tag und Nacht
Und as schönste waar vom schöna
I daad di – Hättidi nenna
Und as schönste waar vom schöna
Du daadst mi – Daadidi nenna

Warnung an einen Alptraum

Wennsd no oamoi umalangsd 
Mit deine Dreckbratzen
Na hau i dir … 
Na schlog i drauf
Mim Haslnussstecka
Oder mim Digitalfunkwecka

Wennsd no oamoi plärrsd so graißlich laut
Na stopf i dirs Maul
Mit nassn Sand
Aus meine Augnwinkl

Wennsd no oamoi einedrucksd 
Um Mitternacht
Na fessl i dei Gstell
Mit Stachldraht
Und einem Glasfaserkabel

Wennsd no oamoi so triafaugad umaluarsd
Mit deine bluadign Wasseraugn
Na schiaß i dirs aus
Mit meiner Stahlkuglzwistl 

Fliag vorbei an meiner Kammer 
Laß ma bloß mei Ruah
Wennsd no oamoi kummsd
Na wach i vorher auf
Nacha bisd umsonst dagwesn
Und i hobs ned gmerkd
Dasd da warsd
Nacha schlaf i wieder ei
Und draam vom Baradies
Na hasd dein Dreck im Schachterl
Guad Nachd!

Ziang Biang Fliang

Des muasst kenna
Am Zipfe ziagn
As Gstell verbiagn
Und nackad dann zum Mond hifliagn

Des muasst kenna
Mi Gloiffe nenna
As Erbe verbrenna
In New York an Marathon renna

Des muasst meng
An Krampus seng
Nix is gscheng
Donau taucha die ganze Läng

Des muasst wissen
As Herz zerrissn
In d Höll neigschmissn
Woana wegn am schlechtn Gwissn

Des derfst wagn
Vui Fragn zum fragn
Vui Weh im Magn
As deppate Hirn ans Tischeck schlagn

Des konnst schreibn
Oaschichtig bleibn
Wörter speibn
Koan Ochsen auf die Alm nauftreibn

Des konnst schaugn
Gar nix taugn
Blinde Augn
Dei Lebn lang an am Duzl saugn

Des muast haltn
Finger faltn
Liacht ausschaltn
An Daife in zehn Fetzen spaltn

Des magst hörn
Treue schwörn
A guada Kern
Und am End doch bschissn wern

Des muaßt glaam
Hoam zur Mam
Siaßer Rahm
Und dann auffe aufn Baam

Jetzt muast geh
War scho schee
Nix versteh
Nimmer suacha
Nimmer liang
Nimmer biang
Nimmer ziang
Bloß no fliang
Fliang
Fliang



12

Wenns d scho do bist

Wenns d scho do bist
Bleib halt do
Oiwai wuist woanders hi
Nia bist d da wo s d bist
Oiwai Angst vorm Bleibn

Wenns dir gfallt
Und wenns di gfreit
Denk ned an morgn
Denk bloß an heut

Wennsd hocka bleibst …
Verlierst koa Zeit
Neamad tuat dir was
Neamad wui dir was 

Bloß no a bisserl
Da sei
Bei mir
Mit mir
Zsamm schnaufa
Zsamm raufa
Mitnand lacha
Unsinn macha
Nix taugn 
Schlösser baun
In die Augn schaung

Bisserl frei sei
Einfach da sei
Einfach froh sei
Und bleibn
Bloß für heit
Und für mi
I bitt di recht schee
Hearst du mir überhaupt zua?

